
痘診心法要訣 

痘形并證治門上-痘原 

原文 

上古無痘性淳樸，中古有痘情欲恣，痘稟胎元出不再，

毒之深淺重輕識。天瘡之名因天稟，瘡形如豆痘名居，塞北

不出寒勝熱，毒發必自待天時。 

 

註釋 

上古之人無出痘者，天性淳樸也。中古之人有出痘者，情欲漸熾也。古人謂

痘稟胎毒，此定論也。惟稟於胎元，故一出不再出也。毒有淺深，故出有輕重也。

名為天瘡者，因毒稟於先天也。名為痘瘡者，因瘡形如豆也。其毒伏於形中，而

塞北不出者，以其氣多寒涼，鮮邪陽火旺之氣以觸發其毒，故伏藏於內而不出也。

中土之人必出者，以其氣多溫熱，一觸邪陽火旺之氣，毒隨內發而即出也。此皆

醫所當識者也。 

 


